 ԱՄՓՈՓԱԹԵՐԹ
«ՀԱՐԿԱՅԻՆ ՄԱՐՄՆԻ ԿՈՂՄԻՑ ԲԱՆԿԱՅԻՆ ՀԱՇՎԻ ՔԱՂՎԱԾՔՆ ՍՏԱՆԱԼՈՒ ՎԵՐԱԲԵՐՅԱԼ ՀԱՐԿ ՎՃԱՐՈՂԻՆ ՀԱՐՑՄԱՆ ԿԱՐԳԸ ԵՎ ՁԵՎԸ, ՀԱՐԿ ՎՃԱՐՈՂԻ ԿՈՂՄԻՑ ԲԱՆԿԱՅԻՆ ՀԱՇՎԻ ՔԱՂՎԱԾՔԻ ՏՐԱՄԱԴՐՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. ՀՀ ֆինանսների նախարարություն
	26.08.2024թ.

	
	N 01/2-3/18005-2024 

	Ձեր թիվ 01/11-1/48453-2024 գրությամբ ներկայացված՝ «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» ՀՀ կառավարության որոշման նախագծի վերաբերյալ հայտնում ենք հետևյալը:
1. Նախագծի 1-ին կետով հաստատվող հավելվածի (այսուհետ՝ Հավելված) 2-րդ կետով առաջարկվում է սահմանել, որ հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին կատարվող հարցումն իրականացվում է հարկային հսկողություն իրականացնող պաշտոնատար անձի կողմից՝ հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու եղանակով: Մյուս կողմից, առաջարկվում է սահմանել, որ հարկ վճարողը հարցումն ստանալու օրվան հաջորդող երեք, իսկ անհատ ձեռնարկատեր կամ նոտար չհանդիսացող հարկ վճարող ֆիզիկական անձը՝ հինգ աշխատանքային օրվա ընթացքում բանկային հաշվի քաղվածքը պետք է ներկայացնի հարկային մարմին։
Բացի այդ, ՀՀ հարկային օրենսգրքի (այսուհետ՝ Օրենսգիրք) 350.1-ին հոդվածի 3-րդ մասի համաձայն՝ սահմանված ժամկետներում բանկային հաշվի քաղվածքը չտրամադրելու դեպքում հարկային մարմինը բանկային հաշվի քաղվածքն ստանում է դատարանի որոշման հիման վրա` ՀՀ վարչական դատավարության օրենսգրքով սահմանված կարգով:
Վերոգրյալի կապակցությամբ, հայտնում ենք, որ բազմաթիվ հարկ վճարողներ ոչ հաճախ են մուտք գործում իրենց անձնական էջ, և գործնականում ստացվելու է այնպես, որ հարկ վճարողները տեղեկացված չեն լինելու բանկային հաշվի քաղվածքը ներկայացնելու հարցման վերաբերյալ։ Արդյունքում հարկային մարմինը բանկային հաշվի քաղվածքը հիմնականում ստանալու է դատարանի որոշման հիման վրա, ինչը խնդրահարույց է։
Հաշվի առնելով վերոգրյալը՝ առաջարկում ենք քննարկել հարկ վճարողին միաժամանակ այլ եղանակներով ևս ծանուցելու նպատակահարմարության հարցը, օրինակ՝ էլ. փոստի և կամ հեռախոսային հաղորդագրության միջոցով:
2. Հավելվածի 4-րդ կետով առաջարկվում է սահմանել, որ հարկ վճարողը հարկային մարմնի հարցումն ստանալու օրվան հաջորդող երեք, իսկ անհատ ձեռնարկատեր կամ նոտար չհանդիսացող հարկ վճարող ֆիզիկական անձը` հինգ աշխատանքային օրվա ընթացքում հարկային մարմին է ներկայացնում բանկային հաշվի քաղվածքի բնօրինակը, այդ թվում՝ ոչ Հայաստանի Հանրապետության առևտրային բանկերում բացված հաշիվների քաղվածքների բնօրինակները:
Այս առումով, հայտնում ենք, որ ոչ Հայաստանի Հանրապետության առևտրային բանկերում բացված հաշիվների քաղվածքների բնօրինակները խնդրո առարկա ժամկետներում ներկայացնելը կարող է անիրատեսական լինել։
Մյուս կողմից, հարկ է նկատել, որ Օրենսգրքի 4-րդ հոդվածի 1-ին մասի 77-րդ կետի համաձայն՝ բանկային հաշվի քաղվածքը Հայաստանի Հանրապետության կենտրոնական բանկի սահմանած իրավական ակտերով նախատեսված տեղեկություններ պարունակող փաստաթուղթ է, և այս առումով պարզ չէ, թե ինչպես պետք է հարկ վճարողը օտարերկրյա առևտրային բանկերից ստանա այդ քաղվածքը։
Հաշվի առնելով վերոգրյալը՝ առաջարկում ենք օտարերկրյա առևտրային բանկերի մասով սահմանել այլ կարգավորումներ։ Մասնավորապես, առաջարկում ենք քննարկել օտարերկրյա առևտրային բանկերից քաղվածքները ստանալու դեպքերի մասով բնօրինակները չպահանջելու նպատակահարմարության հարցը։
Միաժամանակ, հայտնում ենք, որ պարզ չէ, թե ինչպես են օտարերկրյա առևտրային բանկերի մասով կիրառվելու Օրենսգրքի 350.1-ին հոդվածի 3-րդ մասով սահմանված՝ դատարանի որոշման հիման վրա բանկային հաշվի քաղվածքը ստանալու կարգավորումները։
Ամփոփելով վերոգրյալը՝ գտնում ենք, որ առաջիկա օրենսդրական փոփոխությունների շրջանակում անհրաժեշտ է անդրադառնալ նաև Օրենսգրքի 350.1-ին հոդվածում համապատասխան փոփոխություններ կատարելու և մի շարք դեպքերում առկա կարգավորումները վերանայելու հարցերին:
3. Հավելվածի 5-րդ կետի խմբագրությունից ստացվում է այնպես, որ քաղվածքը հարկային մարմին հնարավոր է ներկայացնել երեք եղանակով՝ փոստային բաժանմունքի միջոցով, առձեռն և տեսաներածված տարբերակը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու միջոցով: Մինչդեռ Հավելվածի 4-րդ կետում նշվում է, որ քաղվածքի տեսաներածված տարբերակը փոստային եղանակին կամ առձեռն եղանակին զուգահեռ, հարկ վճարողի կողմից ենթակա է տեղադրման նաև հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում:
Այս առումով, առաջարկում ենք հստակեցնել, թե քանի տարբերակով է հնարավոր ներկայացնել բանկային հաշվի քաղվածքը։ Ընդ որում, առաջարկում ենք քննարկել խնդրո առարկա երեք եղանակով ներկայացնելու հնարավորության հարցը՝ հաշվի առնելով այն, որ էլեկտրոնային հարկ վճարողի անձնական էջում տեղադրելու եղանակով ներկայացնելու դեպքում էականորեն կհեշտացվի քաղվածքների ներկայացման ընթացակարգը:
	




1. Ընդունվել է
 Նախագծի 1-ին կետով սահմանվող հավելվածի 2-րդ կետով նախատեսվել է, որ Հարցումը  հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու հետ միաժամանակ Հարցման թղթային տարբերակը ստորագրությամբ առձեռն  հանձնվում է հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին:   















2. Մասամբ է ընդունվել
     Նախագծի 1-ին կետով սահմանվող հավելվածի 4-րդ կետով նախատեսվել է, որ ոչ ՀՀ առևտրային բանկերում բացված հաշիվների դեպքում բանկային հաշվի քաղվածքը ՀՀ կենտրոնական բանկի սահմանած ձևաչափին համապատասխան տեղեկատվություն պարունակող փաստաթուղթն է: Միաժամանակ, նախատեսվել է, որ վերոնշյալ փաստաթուղթը կարող է ստացված լինել  նաև ֆաքսիմիլ կամ այլ կապի միջոցով:
    

















3. Ընդունվել է
   Նախագծի 1-ին կետով սահմանվող հավելվածի 4-րդ կետով նախատեսվել է հարկ վճարողի կողմից բանկային հաշվի քաղվածքը հարկային մարմին ներկայացնելու երկու եղանակ` առձեռն կամ փոստային կապի միջոցով: Միաժամանակ, նույն հավելվածի 5-րդ կետը խմբագրվել է:

	2. ՀՀ կենտրոնական բանկ 
	19.08.2024թ.

	
	N 15.1-07/517-24

	     Ձեր կողմից ներկայացված «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» Հայաստանի Հանրապետության կառավարության որոշման նախագծի վերաբերյալ հայտնում ենք, որ Հայաստանի Հանրապետության կենտրոնական բանկը դիտողություններ և առաջարկություններ չունի։
	Ընդունվել է 
     Ի գիտություն:

	3. ՀՀ արդարադատության նախարարություն 
	11.09.2024թ.

	
	N /27.1/35987-2024

	     «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք, հետևյալը՝
1.  Նախագծում բացակայում են «Նորմատիվ իրավական ակտերի մասին» օրենքի 11-րդ հոդվածի 1-ին մասի 6-րդ կետով սահմանված վավերապայմանները, մասնավորապես՝ ստորագրող պաշտոնատար անձի (անձանց) պաշտոնը, անվան սկզբնատառը, ազգանունը:
2. Նախագծին կից ներկայացված Հավելվածի «Կարգի»-ի (այսուհետ՝ Կարգ) 2-րդ կետի «կարգով» բառը անհրաժեշտ է փոխարինել «հավելվածով» բառով, նկատի ունենալով, որ հարկային հսկողության շրջանակներում հարցման ձևը սահմանված է հավելվածով այլ ոչ թե կարգով:
3. Իրավական որոշակիության սկզբունքի ապահովման նպատակով առաջարկում ենք Կարգի 4-րդ կետում հստակեցնել, թե որ իրավական ակտերի մասին է խոսքը:









4. Նախագծին կից ներկայացված Հավելվածի «Հարցում»-ի (այսուհետ՝ Հարցում) ողջ տեքստում  կիրառված «ՀՀ» հապավումը անհրաժեշտ է բացել՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 2-րդ մասի կարգավորումը:
5. Հարցման 2-րդ կետի վերջում կիրառված «ՀՎՀՀ-ն» հապավումը անհրաժեշտ է հանել՝ կրկնությունից խուսափելու նպատակով: 
6. Հարցման 6-րդ կետի չհամարակալված պարբերությունները անհրաժեշտ է համարակալել, համապատասխանեցնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթներին, միաժամանակ 6-րդ կետի 2-րդ պարբերության «հարցման» բառը անհրաժեշտ է փոխարինել «ձևի» բառով:
7. Հարցման վերնագիրը անհրաժեշտ է համապատասխանեցնել Նախագծի վերնագրին, ինչպես նաև Նախագծի 1-ին կետին, որով նախատեսվում է հաստատել՝ հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը`  համաձայն հավելվածի:
Վերոգրյալից պարզ է դառնում, որ անհրաժեշտ է սահմանել հարկային մարմնի կողմից բանկային հաշվի քաղվածքն ստանալու վերաբերյալ հարցման ձևը, այլ ոչ թե սահմանել հարկային մարմնի կողմից բանկային հաշվի քաղվածքն ստանալու վերաբերյալ հարցումը:
8. Նախագծին կից ներկայացված Հիմնավորումը թերի է և հնարավորություն չի տալիս բավարար չափով գնահատել սահմանված դրույթների անհրաժեշտությունը, մասնավորապես անհասկանալի է թե ինչով է պայմանավորված Քաղվածքը հարկային մարմին ներկայացնելու հետ միաժամանակ Քաղվածքի տեսաներածված տարբերակը նաև հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու անհրաժեշտությունը, հաշվի առնելով վերոնշյալը Հիմնավորումն անհրաժեշտ է լրամշակել՝ նկատի ունենալով «Նորմատիվ իրավական ակտերի մասին» օրենքի 6-րդ հոդվածի 5-րդ մասի կարգավորումը, որի համաձայն՝ հիմնավորման միջոցով նախագիծը մշակող պետական մարմինը պարզաբանում է իրավական ակտի ընդունման նպատակը, կարգավորման անհրաժեշտությունը, կարգավորման համար ընտրված եղանակի նպատակահարմարությունը, պարզաբանում է նախագծով առաջարկվող կարգավորումների բնույթն ու նպատակը, իրավական ակտի ընդունմամբ ակնկալվող արդյունքները:
	




1․ Ընդունվել է 
Նախագծում լրացվել է ստորագրող պաշտոնատար անձի (անձանց) պաշտոնը, անվան սկզբնատառը, ազգանունը։
2․ Ընդունվել է 
Նախագծին կից ներկայացված Հավելվածի «Կարգի»-ի 2-րդ կետի «կարգով» բառը փոխարինվել է «հավելվածով» բառով։

3․ Չի ընդունվել
 Կարգի 4-րդ կետով նախատեսվող «Հայաստանի Հանրապետության կենտրոնական բանկի սահմանած իրավական ակտերով նախատեսված տեղեկություններ պարունակող փաստաթուղթը» նույնաբովանդակ ձևակերպում նախատեսված է նաև ՀՀ հարկային օրենսգրքի 4-րդ հոդվածի 1-ին մասի 77-րդ կետով, մասնավորապես՝  բանկային հաշվի քաղվածք է համարվում Հայաստանի Հանրապետության կենտրոնական բանկի սահմանած իրավական ակտերով նախատեսված տեղեկություններ պարունակող փաստաթուղթը (քաղվածքը)։
4․ Ընդունվել է 
Նախագծին կից ներկայացված Հավելվածի «Հարցում»-ի ողջ տեքստում  կիրառված «ՀՀ» հապավումը հանվել է։
5․ Ընդունվել է 
Հարցման 2-րդ կետի վերջում կիրառված «ՀՎՀՀ-ն» հապավումը հանվել է։
6․ Ընդունվել է
Հարցման 6-րդ կետի չհամարակալված պարբերությունները  համարակալվել են։

7․ Չի ընդունվել
Հարկային մարմնի կողմից բանկային հաշվի քաղվածքն ստանալու վերաբերյալ հարցման ձևը ներառված է Նախագծի 1-ին կետով սահմանված հավելվածի «Ձև»-ում։





8․ Ընդունվել է
Նախագծի հիմնավորումը լրամշակվել է։



	4. ՀՀ վարչապետի աշխատակազմի ֆինանսատնտեսագիտական վարչություն 
	23.09.2024թ.

	
	N 02/16.2/32416-2024

	     1. Որոշման նախագծի հավելվածի 2-րդ կետում նշված է, որ «2. Հարցումը կատարվում է հարկային հսկողության շրջանակներում` համաձայն սույն հավելվածով սահմանված ձևի` հարկային հսկողություն իրականացնող պաշտոնատար անձի կողմից հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու եղանակով: Միաժամանակ, Հարցման թղթային տարբերակը ստորագրությամբ առձեռն  հանձնվում է հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին»: 
     Գտնում ենք, որ. 
     ա) Հարցումը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու եղանակը՝ հարկ վճարողի տեղեկացման առումով, չի կարող արդյունավետ լինել, քանի որ իրականության մեջ բազմաթիվ հարկ վճարողներ (հատկապես անհատ ձեռնարկատեր կամ նոտար չհանդիսացող հարկ վճարող ֆիզիկական անձինք)  ոչ հաճախ մուտք կգործեն վերը նշված իրենց անձնական էջ և արդյունքում կստացվի, որ բազմաթիվ հարկ վճարողներ իրականում անհաղորդ կմնան նշած Հարցմանը,
     բ) իսկ «Հարցման թղթային տարբերակը ստորագրությամբ առձեռն  հանձնվում է հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին» կարգավորումից պարզ չէ, թե ե՞րբ, ու՞մ կողմից, ի՞նչ ժամկետում, ու՞մ միջոցով, հավաստման ի՞նչ երաշխիքներով է իրականացվելու առձեռն հանձնումը:
     Ուստի, առաջարկում ենք քննարկել նաև հարկ վճարողին  էլեկտրոնային այլ տարբերակներով՝ օրինակ էլեկտրոնային փոստով, Հարցումը ուղարկելու հնարավորությունը: 
     2. Որոշման նախագծի հավելվածի 4-րդ կետը վերաբերվում է հարկ վճարողի (այդ թվում նաև  անհատ ձեռնարկատեր կամ նոտար չհանդիսացող հարկ վճարող ֆիզիկական անձի) կողմից բանկային հաշվի քաղվածքը հարկային մարմին ներկայացնելուն և նշված է, որ  նրանք բանկային հաշվի քաղվածքը «առձեռն կամ փոստային կապի միջոցով ներկայացնում է հարկային մարմին: Քաղվածքը հարկային մարմին ներկայացնելու հետ միաժամանակ Քաղվածքի տեսաներածված տարբերակը հարկ վճարողի կողմից ենթակա է տեղադրման նաև հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում»:
     Գտնում ենք, որ հարկ վճարողի կողմից բանկային հաշվի քաղվածքը հարկայնին մարմին ներկայացնելը պետք է հնարավոր լինի նաև   էլեկտրոնային այլ եղանակներով:
     3. Որոշման նախագծի հավելվածի 3-րդ կետը շարադրանքի առումով հստակեցման անհարժեշտություն ունի: 
     Ելնելով վերոհիշյալից, առաջարկում ենք որոշման նախագծը լրամշակել վերը նշված դիտողություններին և առաջարկություններին համապատասխան:
	1․ Ընդունվել է
  Նախագծում լրացվել է Հարցման մասին հարկ վճարողին նաև էլեկտրոնային եղանակով ծանուցելու վերաբերյալ կարգավորում։
    Միաժամանակ, «ա» կետում նշված դիտարկման կապակցությամբ հարկ ենք համարում նշել, որ  Հարցման հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու եղանակը սահմանված է Հայաստանի Հանրապետության հարկային օրենսգրքի  350.1-ին հոդվածի 2-րդ մասով։
    Ինչ վերաբերում է «բ» կետով նախատեսված դիտարկմանը, Հարցման թղթային տարբերակը ստորագրությամբ առձեռն  հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին հանձնելը նախատեսվել է որպես օրենքով նախատեսված եղանակից բացի լրացուցիչ ծանուցման եղանակ, ինչն իրականացվելու է  հարկային հսկողության շրջանակներում՝ հարկային հսկողություն իրականացնող պաշտոնատար անձի կողմից։






2․ Ընդունվել է
     ՀՀ հարկային օրենսգրքի 4-րդ հոդվածի 1-ին մասի 77-րդ կետի համաձայն՝ բանկային հաշվի քաղվածքը Հայաստանի Հանրապետության կենտրոնական բանկի սահմանած իրավական ակտերով նախատեսված տեղեկություններ պարունակող փաստաթուղթ է, ուստի որպես բնօրինակ փաստաթուղթ նախատեսվել է հարկ վճարողի կողմից բանկային հաշվի քաղվածքը հարկային մարմին ներկայացնելու երկու եղանակ` առձեռն կամ փոստային կապի միջոցով, իսկ որպես միաժամանակյա պահանջ նախատեսված՝ դրա տեսաներածված տարբերակը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու վերսբերյալ կարգավորումը հանվել է։   

3․ Չի ընդունվել
    Նախագծի 3-րդ կետի՝ նշված ձևաչափով շարադրանքը նախատեսված է ՀՀ հարկային օրենսգրքի 350․1-ին հոդվածի 2-րդ մասով։

	5. ՀՀ վարչապետի աշխատակազմի իրավաբանական վարչություն
	23.09.2024թ.

	
	N 02/16.2/32416-2024

	     Նախագծի հավելվածի 4-րդ կետի համաձայն՝ հարկ վճարողը քաղվածքը առձեռն կամ փոստային կապի միջոցով ներկայացնում է հարկային մարմին: Քաղվածքը հարկային մարմին ներկայացնելու հետ միաժամանակ քաղվածքի տեսաներածված տարբերակը հարկ վճարողի կողմից ենթակա է տեղադրման նաև հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում:
     Նախագծից և նախագծի հիմնավորումներից պարզ չէ, թե ինչու է քաղվածքի տեսաներածված տարբերակի՝ էլեկտրոնային կառավարման համակարգում տեղադրելու հնարավորության պայմաններում միաժամանակ այն առձեռն կամ փոստով հարկային մարմին ներկայացնելու պահանջ նախատեսվում։
     Հաշվի առնելով վերոնշյալը՝ գտնում ենք, որ նախագծի հավելվածի 4-րդ կետի կարգավորումները կարող են խնդրահարույց լինել առավելագույնի սկզբունքի («Վարչարարության հիմունքների և վարչարարության մասին» ՀՀ օրենքի 9-րդ հոդված) համատեքստում։
	Ընդունվել է
   Հիմք ընդունելով «Վարչարարության հիմունքների և վարչարարության մասին» ՀՀ օրենքի 9-րդ հոդվածով սահմանված առավելագույնի սկզբունքը՝  Քաղվածքը հարկային մարմին ներկայացնելու հետ միաժամանակ Քաղվածքի տեսաներածված տարբերակը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու պահանջը հանվել է:

	6. ՀՀ վարչապետի աշխատակազմի իրավաբանական վարչություն 
	18.10.2024թ.

	
	N  02/16.2/35126-2024

	      Ի պատասխան Ձեր 11.10.2024թ. N 01/11-1/64784-2024 գրության հայտնում եմ, որ ներկայացված կառավարության որոշման նախագծի առնչությամբ Վարչապետի աշխատակազմի իրավաբանական վարչությունը դիտարկումներ չունի՝ հաշվի առնելով, որ Հարկային օրենսգիրքը բանկային հաշվի քաղվածքով ներկայացվող տեղեկատվության շրջանակը սահմանելիս հղում է կատարում ԿԲ համապատասխան իրավական ակտերին:
	Ընդունվել է
     Ի գիտություն:

	7. ՀՀ վարչապետի աշխատակազմի  ֆինանսատնտեսագիտական  վարչություն 
	18.10.2024թ.

	
	N  02/16.2/35126-2024

	     Առաջարկում եմ ևս մեկ անգամ քննարկել Վարչապետի աշխատակազմի ֆինանսատնտեսագիտական վարչության առաջարկությունը՝ բանկային հաշվի քաղվածքը հարկային մարմին ներկայացնելու համար նաև էլեկտրոնային եղանակ նախատեսելու վերաբերյալ:
	Ընդունվել է
  Բանկային հաշվի քաղվածքը հարկային մարմին ներկայացնելու եղանակները հստակ նախատեսվել են Նախագծով:

	8. ՀՀ ֆինանսների նախարարություն 
	28.10.2024թ.

	
	N 01/2-3/22270-2024

	Ս.թ. հոկտեմբերի 11-ի Ձեր թիվ 01/11-1/64755-2024 գրությամբ ներկայացված՝ «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» ՀՀ կառավարության որոշման նախագծի վերաբերյալ հայտնում ենք հետևյալը:
Նախագծով առաջարկվում է սահմանել, որ՝
· հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին կատարվող հարցումն իրականացվում է հարկային հսկողություն իրականացնող պաշտոնատար անձի կողմից հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու եղանակով: Միաժամանակ, հարցման թղթային տարբերակը ստորագրությամբ առձեռն հանձնվում է հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին: Հարկ վճարողը հարցման մասին իրազեկվում է նաև վերջինիս՝ հարկային մարմնում հայտնի էլեկտրոնային փոստին ծանուցում ուղարկելու միջոցով,
· հարցումը համարվում է հարկ վճարողի կողմից ստացված հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելու հաջորդ օրը,
· հարկ վճարողը հարցումն ստանալու օրվան հաջորդող երեք, իսկ անհատ ձեռնարկատեր կամ նոտար չհանդիսացող հարկ վճարող ֆիզիկական անձը՝ հինգ աշխատանքային օրվա ընթացքում բանկային հաշվի քաղվածքը պետք է ներկայացնի հարկային մարմին։
Բացի այդ, ՀՀ հարկային օրենսգրքի 350.1-ին հոդվածի 3-րդ մասի համաձայն՝ սահմանված ժամկետներում բանկային հաշվի քաղվածքը չտրամադրելու դեպքում հարկային մարմինը բանկային հաշվի քաղվածքն ստանում է դատարանի որոշման հիման վրա` ՀՀ վարչական դատավարության օրենսգրքով սահմանված կարգով:
Վերոգրյալի կապակցությամբ, հայտնել էինք, որ բազմաթիվ հարկ վճարողներ ոչ հաճախ են մուտք գործում իրենց անձնական էջ կամ էլեկտրոնային փոստ, և գործնականում ստացվելու է այնպես, որ հարկ վճարողները տեղեկացված չեն լինելու բանկային հաշվի քաղվածքը ներկայացնելու հարցման վերաբերյալ։ Արդյունքում հարկային մարմինը բանկային հաշվի քաղվածքը հիմնականում ստանալու է դատարանի որոշման հիման վրա, ինչը խնդրահարույց է, մասնավորապես, վարչարարական ռեսուրսներն արդյունավետ օգտագործելու տեսանկյունից։
Ընդ որում, նախագիծը քննարկվել է ս.թ. հոկտեմբերի 9-ին կայացած մշտապես գործող ֆինանսատնտեսական նախարարական կոմիտեի նիստում, որի արդյունքում որոշում է կայացվել վերանայել նախագծով առաջարկվող որոշ կարգավորումներ, մասնավորապես, քննարկել հարկ վճարողի՝ ծանուցված համարվելու համար նախագծով առաջարկվող ժամկետի երկարաձգման հարցը (ս.թ. հոկտեմբերի 9-ի թիվ ԿԱ/300-2024 արձանագրության 2-րդ կետ):
Այս առումով, առաջարկում ենք քննարկել՝ 
· հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում  հարցումը տեղադրելու օրվան հաջորդող 30-րդ օրը հարցումը հարկ վճարողի կողմից ստացված համարելու նպատակահարմարության հարցը, կամ
· հարցման թղթային տարբերակը ստորագրությամբ հարկ վճարողին առձեռն հանձնելու օրը հարցումը հարկ վճարողի կողմից ստացված համարելու նպատակահարմարության հարցը:
Վերոնշյալ մոտեցումները հնարավորություն կտան նվազեցնել հարկ վճարողի՝ բանկային հաշվի քաղվածքը ներկայացնելու հարցման վերաբերյալ տեղեկացված չլինելու դեպքերը, ինչի արդյունքում նաև կխնայվի հարկային մարմնի վարչարարական ռեսուրսը:
	





































Մասամբ է ընդունվել
     Նախագծով նախատեսվել է նախքան հարցումը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելը այն կատարել  հարկային հսկողություն իրականացնող պաշտոնատար անձի կողմից հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին ստորագրությամբ առձեռն հանձնելու եղանակով:
     ՀՀ հարկային օրենսգրքի 350.1-ին հոդվածի 2-րդ մասի համաձայն հարկային հսկողության շրջանակներում հարկ վճարողի բանկային հաշվի քաղվածքը (հարկային հսկողության ժամանակահատվածի համար) ստանալու նպատակով հարկային մարմինը հաշվետվությունների ներկայացման էլեկտրոնային կառավարման համակարգի՝ հարկ վճարողի անձնական էջի միջոցով հարցում է կատարում հարկ վճարողին,  որը պարտավոր է հարցումն ստանալուց հետո՝ երեք աշխատանքային օրվա ընթացքում, իսկ անհատ ձեռնարկատեր կամ նոտար չհանդիսացող հարկ վճարող ֆիզիկական անձինք հինգ աշխատանքային օրվա ընթացքում հարկային մարմնին տրամադրել առևտրային բանկի հաստատած բանկային հաշվի քաղվածքը: Նշված հարցումը էլեկտրոնային կառավարման համակարգի միջոցով ծանուցելու դեպքում համարվում է ստացված հաշվետվությունների ներկայացման էլեկտրոնային կառավարման համակարգի՝ հարկ վճարողի անձնական էջում տեղադրելու հաջորդ օրը:
     Հաշվի առնելով, որ հարկ վճարողին հաշվետվությունների ներկայացման էլեկտրոնային կառավարման համակարգի՝ հարկ վճարողի անձնական էջի միջոցով հարցում կատարելու դեպքում այն ստացված համարվելու ժամկետը սահմանվում է Օրենսգրքով, ուստի ծանուցված համարվելու ավելի երկար ժամկետ Նախագծով չի կարող նախատեսվել:   

	9. ՀՀ էկոնոմիկայի նախարարություն
	22.10.2024թ.

	      Ի պատասխան Ձեր 2024 թվականի հոկտեմբերի 11-ի թիվ 01/11-1/64755-2024 գրության՝ քննության առնելով «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» Կառավարության որոշման նախագիծը, հայտնում ենք հետևյալը․
      1. Հաշվի առնելով, որ նախագծով սահմանված են հարկ վճարողի ծանուցման լրացուցիչ մեխանիզմներ, հետևապես առաջարկում ենք հարկ վճարողի ծանուցված համարվելու փաստը պայմանավորել ոչ միայն էլեկտրոնային կառավարման համակարգի հարկ վճարողի անձնական էջում հարցումը տեղադրելու հանգամանքով, այլև՝ նախագծով սահմանված ծանուցման բոլոր մեխանիզմների կատարման հանգամանքներով։ Այլ կերպ ասած, գտնում ենք, որ հարկ վճարողը պետք է համարվի ծանուցված հարկային մարմնի կողմից նախագծով սահմանված ծանուցման բոլոր եղանակները իրականացնելուց հետո։ Նախագծով սահմանված ծանուցման մեխանիզմներից որևէ մեկի չիրագործման դեպքում հարկ վճարողը չպետք է համարվի պատշաճ ծանուցված, հետևապես նման դեպքերում չպետք է առաջանան պատշաճ ծանուցված համարվելու կարգավիճակից բխող նախագծով սահմանված իրավական հետևանքները։ Նշվածը կհանդիսանա երաշխիք հարկ վճարողների իրավունքների արդյունավետ պաշտպանության իրականացման համար։     
     2. Հայտնում ենք նաև, որ նախագծի ներկայացված խմբագրությունը մեծ ռիսկեր է պարունակում նաև երրորդ անձանց վերաբերյալ բանկային գաղտնիք կազմող տեղեկությունների գաղտնիության պահպանման տեսանկյունից։ Մասնավորապես, Կենտրոնական բանկի խորհրդի 2009 թվականի հուլիսի 28-ի թիվ 229-Ն որոշմամբ սահմանված բանկային հաշվի քաղվածքը պարունակում է ոչ միայն բանկի հաճախորդի վերաբերյալ, այլև՝ վերջինիս կողմից իրականացված գործարքների կողմ հանդիսացող այլ անձանց և կազմակերպությունների վերաբերյալ տեղեկություններ, որոնց տրամադրումը հարկային մարմնին կհանդիսանա երրորդ անձանց բանկային գաղտնիք կազմող տեղեկությունների անձեռնմխելիության իրավունքի սահմանափակում։ Հարկ է նշել, որ երրորդ անձանց բանկային գաղտնիք կազմող տեղեկությունների անձեռնմխելիության իրավունքը ՀՀ ներպետական և միջազգային օրենսդրությամբ երաշխավորված կարևոր իրավունքներից է, որը բոլոր դեպքերում պետք է պաշտպանվի ցանկացած տեսակի միջամտությունից: Այլ խոսքով, երրորդ անձանց վերաբերյալ բանկային գաղտնիք կազմող տեղեկություններն ընդգրկված են սահմանափակ մատչելի տեղեկությունների շարքում, որոնք ունեն իրենց բացահայտման հնարավորությունը սահմանափակող որոշակի իրավական երաշխիքներ։
      Ելնելով վերոգրյալից՝  անընդունելի ենք համարում երրորդ անձանց բանկային գաղտնիք կազմող տեղեկությունների անձեռնմխելիության իրավունքի ցանկացած սահմանափակում և առաջարկում ենք սահմանել այնպիսի կառուցակարգեր, որպեսզի հարկային մարմնի կողմից  հայցվող տեղեկատվությունը վերաբերի բացառապես բանկի հաճախորդին և չներառի այլ անձանց կամ կազմակերպությունների անուններ կամ անվանումներ, գործարքի պայմաններ և նման այլ տեղեկություններ։
	    




1. Ընդունվել է
     Նախագծով նախատեսվել է նախքան հարցումը հարկային մարմնի հաշվետվությունների ներկայացման էլեկտրոնային կառավարման համակարգի հարկ վճարողի անձնական էջում տեղադրելը այն կատարել  հարկային հսկողություն իրականացնող պաշտոնատար անձի կողմից հարկ վճարողին (գործադիր մարմնի ղեկավարին) կամ նրան փոխարինող պաշտոնատար անձին ստորագրությամբ առձեռն հանձնելու եղանակով:
     





2. Ընդունվել է մասամբ։
      Նախագծով նախատեսվել է, որ Հայաստանի Հանրապետության կենտրոնական բանկի իրավական ակտով սահմանվող  անհատ ձեռնարկատեր կամ նոտար չհանդիսացող Ֆիզիկական անձ հարկ վճարողների մասով բանկային հաշվի քաղվածքները գործքարքի կողմ համարվող երրորդ անձանց վերաբերյալ տեղեկություններ չեն ներառելու։ Նշված դրույթի սահմանումը միայն ֆիզիկական անձանց մասով կանոնակարգելու անհրաժեշտությունը պայմանավորված է այն հանգամանքով, որ անհատ ձեռնարակատեր և իրավաբանական անձ համարվող հարկ վճարողների մասով նշված տեղեկությունները հարկային մարմնի կողմից իրականացվող  հարկային հսկողության շրջանակներում օրենքի ուժով հայտնի են դառնում հարկային մարմնին՝ վերջինիս  հսկողության լիազորություններ վերապահող իրավական ակտերի պահանջների կատարման նկատմամբ պետական հսկողություն իրականացնելու նպատակով: Հարկ է նաև նշել,  որ Օրենսգիրքը նախատեսել է դրույթ հարկային մարմնին հայտնի դարձած` օրենքով պահպանվող գաղտնիք հանդիսացող տեղեկատվության պահպանման ապահովման նպատակով, մասնավորապես`  Օրենսգրքի 350-րդ հոդվածի 3-րդ մասով սահմանվում է, որ բանկային, առևտրային, հարկային կամ օրենքով պահպանվող այլ գաղտնիք կազմող տեղեկությունները հարկային մարմինը պահպանում է ՀՀ հարկային օրենսգրքով սահմանված կարգով։ Բացի այդ նշված տեղեկատվության բացակայության դեպքում հարկային մարմնի կողմից հարկային պարտավորությունների հաշվարկում և առաջադրում չի կարող կատարվել, քանի որ լիարժեք չեն լինի դեբիտորական և կրեդիտորական պարտավորությունները հիմնավորող հանգամանքերը։
  

	10. ՀՀ արդարադատության նախարարություն 
	04.11.2024թ.

	
	N /27.1/44352-2024  

	«Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» Հայաստանի Հանրապետության կառավարության որոշման լրամշակված նախագծի (այսուհետ՝ Նախագիծ) վերաբերյալ հայտնում ենք, որ Նախագծին կից ներկայացված Հավելվածի «Կարգի»-ի 4-րդ կետի չհամարակալված պարբերությունը անհրաժեշտ է համարակալել, համապատասխանեցնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթներին:
	Ընդունվել է
Նախագիծը խմբագրվել է և 4-րդ կետի (ՀՀ վարչապետի աշխատակազմ ներկայացված տարբերակում համարակալվել է որպես 6-րդ կետ) չհամարակալված պարբերությունը  ներառվել է նախագծի 6-րդ կետի բովանդակության մեջ։

	11. Ֆինանսատնտեսական նախարարական կոմիտեի  նիստ
	18.11.2024թ.

	
	N ԿԱ/350-2024  

	Առաջարկվել է Պետական եկամուտների կոմիտեին նախագիծը համատեղ քննարկել Կենտրոնական բանկի և Էկոնոմիկայի նախարարության հետ:
	Ընդունվել է
 Նախագիծը քննարկվել է ՀՀ կենտրոնական բանկի և էկոնոմիկայի նախարարության հետ:  Քննարկման արդյունքներով ՀՀ կենտրոնական բանկի խորհրդի որոշմամբ հաստատվել է հարկային մարմնին տրամադրման ենթակա անհատ ձեռնարկատեր կամ նոտար չհանդիսացող Ֆիզիկական անձ հարկ վճարողների մասով բանկային հաշվի քաղվածքի ձև, որում չեն ներառվելու գործարքի կողմ համարվող երրորդ անձանց վերաբերյալ տեղեկությունները և նշված իրավական ակտը ներկայացվել է ՀՀ արդարադատության նախարարություն՝ պաշտոնական հրապարակման։ 
[bookmark: _GoBack]Միաժամանակ, Նախագծում կատարվել է համապատասխան լրացում, որի համաձայն   Հայաստանի Հանրապետության կենտրոնական բանկի իրավական ակտով սահմանվող անհատ ձեռնարկատեր կամ նոտար չհանդիսացող Ֆիզիկական անձ հարկ վճարողների մասով բանկային հաշվի քաղվածքները գործարքի կողմ հանդիսացող երրորդ անձանց վերաբերյալ տեղեկություններ չեն ներառում։

	12. ՀՀ էկոնոմիկայի նախարարություն 
	13.12.2024թ.

	
	N  01/25688-2024

	Ի պատասխան Ձեր 2024 թվականի դեկտեմբերի 5-ի թիվ 01/11-1/76487-2024 գրության՝ քննության առնելով «Հարկային մարմնի կողմից բանկային հաշվի քաղվածքն ստանալու վերաբերյալ հարկ վճարողին հարցման կարգը և ձևը, հարկ վճարողի կողմից բանկային հաշվի քաղվածքի տրամադրման կարգը սահմանելու մասին» Հայաստանի Հանրապետության կառավարության որոշման նախագիծը, հայտնում ենք, որ նախագծի վերաբերյալ առաջարկություններ և առարկություններ չկան՝ հաշվի առնելով, որ նախագծում ներառված են Էկոնոմիկայի նախարարության կողմից նախկինում ներկայացված դիտարկումները։
	Ընդունվել է
 Ի գիտություն: 



